
Izjava: Potrebno je provesti
punu istragu
 Izražavajući  saučešće  porodici  Bojana  Prodanovića,
zaposlenika  Državne  granične  službe  koji  je  poginuo  u
jučerašnjem incidentu, Visoki predstavnik je rekao: “Oštro se
protivimo bilo kakvim špekulacijama prije no što se utvrdi
činjenično  stanje.”  Istragu  o  pucnjavi  sa  tragičnim
posljedicama do koje je došlo u srijedu na graničnom prelazu
Metaljka u istočnoj Bosni trenutno provode tužilaštvo te sama
Državna granična služba. 

Državna granična služba je najstarija sigurnosna institucija
na državnom nivou u BiH, koja je, uprkos preprekama u svom
radu, dala značajne rezultate od svoga osnivanja 2000. godine.
EUPM prati istragu o ovom tragičnom događaju. “No, trenutna
politička obmanjivanja mogla su samo oslabiti ovu službu u
institucionalnom  smislu,  tako  da  od  državnih  institucija
očekujem da poduzmu odlučne mjere kako bi se iznašlo rješenje
za ovu situaciju,” rekao je visoki predstavnik. “Razgovaraću o
ovom  događaju  sa  EUPM-om,  te  ću,  ukoliko  bude  neophodno,
preporučiti da se situacija u DGS-u u potpunosti preispita,”
dodao je visoki predstavnik. 

Državna granična služba još od 17. juna ove godine radi bez
direktora,  zbog  unutrašnjih  sukoba  među  članovima  Vijeća
ministara. “Ovo je institucija od ključne važnosti, imajući u
vidu trenutnu globalnu opasnost od terorizma i organiziranog
kriminala. Stranački lideri moraju smjesta prekinuti sa svojim
razmiricama i imenovati profesionalnog direktora koji će biti
sposoban za efikasno vođenje te institucije,” rekao je visoki
predstavnik,  dodavši  da  je  “efikasnost  ove  organizacije
ključni  preduslov  za  sigurnost  BiH  i  njen  kredibilitet  u
međunarodnoj zajednici.”

